
Ҳозирги кунда Қашқадарё, Сурхондарё, Бухоро ва Навоий вилоятларида ғалла парваришида амалга ошириладиган агротехник тадбирлар бўйича
ТАВСИЯЛАР
Республикада иқлимнинг кескин ўзгариши, қиш фаслининг қуруқ совуқ келиши, март ойининг биринчи ярмида ёғингарчилик кўп бўлиши ва иккинчи ўн кунлигида ҳавонинг кескин совиб кетиши натижасида ғалла ривожи бир оз кечикишига сабаб бўлди.
Баҳор ойларининг серёғин, ҳаво ҳароратининг паст бўлиши ғаллазорларда замбуруғли касалликлар, зараркунанда ҳашаротлар ва бегона ўтлар кенг тарқалиши кўп йиллик тажрибаларда кузатилган.
Ғалла найчалаш фазасига 10-15 фоиз ўтганда совуққа чидамлилиги бироз пасайиб, -8-100С гача совуққа чидамли бўлиб, қисқа муддатли совуқдан зарарланиши кузатилмайди.
Ҳозирги кунда баҳорнинг серёғин келиши, март ойининг учинчи ўн кунлигида ҳаво ҳарорати илиқ келиши туплаш ва найчалаш фазасида ривожланаётган ғалла майдонларининг озуқага бўлган талабини янада оширади ҳамда энг кўп биомасса шу даврда ҳосил бўлишини ҳисобга олиб баҳорги иккинчи озиқлантиришни 1-5 апрел муддатида якунлаш талаб этилади.
Баҳорги иккинчи озиқлантириш ўтказилган ғалла майдонларини пешма-пеш шарбат усулида суғориш тавсия этилади.
Баҳорги учинчи озиқлантиришни апрел ойининг 25-30 санасига қадар якунлаш лозим.
Маълумки, ғаллазорларда учрайдиган касалликлар споралари, зараркунанда ҳашаротлар имогалари, уруғлари (тухумлари) ва личинкалари дала четларида, увватларда, суғориш ва зовур тармоқлари қирғоқларида сақланиб қолиб, аксарият йилларда кучли совуқ таъсирида нобуд бўлиши кузатилган. 
Кузги-қишки мавсумда ҳаво ҳароратининг нисбатан илиқ ва қуруқ келиши ғалла ривожининг яхшиланиши билан бирга, касаллик ва зараркунанда ҳашаротларнинг ҳам нобуд бўлмасдан қишлаб чиқишига қулай замин яратди. 
Шуни инобатга олган ҳолда, барча ғалла майдонлари атрофларини хас-ҳашаклардан тозалаш ишларини якунлаш ва олтингугурт кукуни билан ишлаш ўта муҳим тадбир ҳисобланади.
Баҳорнинг серёғин келиши ғалла майдонларидаги турли бегона ўтлар яхши ривожланиши, айниқса ёввойи сули, райграсс каби кўп йиллик ғалласимон бегона ўтларнинг 10-12 тагача туплаганлиги кузатилмоқда. 
Шунинг учун, бегона ўтларнинг ғаллага нисбатан 2-3 баробар кўп озуқа, сув ва сувда эриган моддаларни ўзлаштиришини инобатга олган ҳолда, бегона ўтларнинг тарқалиш жойлари ва турларини аниқлаш, бир йиллик ва кўп йиллик бегона ўтларнинг турларига алоҳида эътибор берган ҳолда гербицидлар қўллаш лозим.
Бошоқли дон экинлари ривожини яхшилаш, қўшимча туплашини таъминлаш мақсадида март ойининг учинчи ўн кунлигида карбамидли суспензия бериш зарур. Эрта баҳорда ғалла экинлари қўшимча озиқлантиришга эҳтиёжи юқори бўлади, шу каби бегона ўтларнинг ҳам авж олиб ўсиши, зараркунанда ҳашаротлар ва касалликларнинг ғалла майдонларида айнан шу даврда жадал ривожланишини инобатга олиб суспензияга инсектицид, фунгицид ва гербицидларни қўшиб ишлатиш муҳим аҳамиятга эга.
Ғалла экинлари баҳор мавсумида ҳар 7-10 кунда камида бир марта зараркунанда ҳашаротлар, касалликлар ва бегона ўтларнинг тарқалиш ҳолатини мунтазам назоратдан ўтказиб бориш лозим.
Бунда, бир йиллик икки паллали бегона ўтларга қарши Громстор; Далстар, Тайфун, гербицидларини ҳар гектарига 20 г; Гранстар плюс, 50% с.э.г. 30 г; Серто плюс, 25% с.э.г. 0,1-0,15 кг; Дерби, 17,5% сус.к. 50-60 мл; Старане, 20% эм.к. 0,75-1 л; Старане премиум, 33% эм.к. 0,5-0,6 л сарф меъёри ҳисобида пуркаш тавсия этилади. 
Ғалласимон бир уруғ паллали бир йиллик бегона ўгларга қарши Топик (Далзлак- Т, Тердок), 8% эм.к. 0,4 л; Овсюген экстра, 17,5% эм.к. 0,4 л; Ал- максан, 28,4% эм.к. 2 л; Атлантис, 3,6% с.э.г. 0,25-0,3 кг гербицидидан ишлатиш лозим. Бунда гербицидларни бегона ўтларнинг буйи 7-10 см бўлганда қўллаш яхши самара беради.
Сариқ занг касаллиги экинларда эрта бошланган бўлса, мисол учун байроқ барг чиқиш фазасида (бошоқ чиқиш даврида) сариқ занг ривожланиш даражаси ўртача 50-60 фоизга етса, дон ҳосилининг 33,5-39,4 фоизи йўқотилиши мумкин.
Март ойининг иккинчи ўн кунлиги охиридаги нисбатан совуқ ҳаво ҳарорати занг касалликлари спорасини жадал ривожланиши учун қулай шароит яратди. Сариқ занг споралари муз эриш хароратидаёқ (00 С да) ўсишни  бошлайди, 7-140С да қулай ўсади ва ўсиши 20-230С гача давом этади. Спора ўсимталари буғдой барги тўқималари ичига ҳарорат 2 0С ва 23 0С (оптимум 7-140С) орасида бўлганида киради. Янги споралар ҳосил бўлиши 5 0С ва 20 0С орасида, энг қулай 12-15 0С ҳароратда кузатилади.
Занг касалликларига қарши Альто Супер, 33% эм.к, 0,3 л; Бампер (Крест), 25% эм.к. 0,5 л; Колосаль, 25% эм.к. 0,3-0,5 л; Фалькон, 46% эм.к. 0,4 л; Импакт, 25% сус.к. 0,25-0,5 л; Консул, 12,5% сус.к. 0,5-0,75 л фунгицидларини 200-300 литр ишчи эритма ҳисобида қўллаш тавсия этилади.
Зарарли хасванинг уйғониши март-апрел ойларида, ўртача бир кеча-кундузлик ҳарорат 10-12 0С га етганда бошланади. Қишлов жойининг ўртача ҳаво ҳарорати 12-20 0С даража бўлганда хасва ғалла майдонларида кенг тарқалишни бошлайди. 
Хасванинг қишлаб чиққан бўғинига қарши кимёвий кураш буғдойнинг тупланиш пайтида ҳар 1 м2 майдонга ўртача 1-2 ва ундан кўп етук зот тўғри келса ўтказилади. Янги бўғинига қарши эса ғалла бошоқланиши билан ҳар 1 м2 майдонда 5-10 та хасва личинкалари тўғри келганда ўтказилади.
Зараркунанда ҳашаротларга қарши Каратэ (Киллер, Кураш, Далате, Ломбардо), 5% эм.к. 0,15-0,2 л; Децис (Делцис, Экоцис), 2,5% эм.к. 0,25 л; Нурелл-Д (Циперфос, Агрофос-Д, Дуэт, Тагрил-Д, Хлорцирин, 55% эм.к. 0,5 л; Карбофос (Фуфанон), 57% эм.к. 1,5-2 л; Суми-альфа (Эсфен-альфа), 5% эм.к. 0,2-0,3 л; Суми-альфа (Эсфен-альфа, Бест- гол), 20% эм.к. 0,07-0,08 л; Данадим, 40% эм.к. 1,5 л сарф меъёрида 200-300 литр ишчи эритмада қўллаш яхши самара беради. 
Юқоридаги агротехник тадбирларнинг ўз вақтида амалга оширилиши кафолатли ҳосил олиш учун пухта замин яратади.



